
					ఈ పుట అచ్చుదిద్దబడ్డది

మహితలోలన్నేత్రమత్స్యంబు లొప్ప - సహజరోమావళిశైవాల మొప్పఁ

గమలిని తెఱఁగునఁ గర మొప్పుచున్న - కమలాక్షి గనుఁగొని కపులు రాక్షసులు8070

శోకింపఁ దొడఁగిరి సురసిద్ధసాధ్య- లోకంబులెల్ల నాక్రోశింపఁ దొడఁగె;

నామరుత్తనయుండు నర్కనందనుఁడు - సౌమిత్రియును విభీషణుఁ డంగదుండు

దరుచరయూథపు ల్దానవాధిపులు - సరమాదు లైన రాక్షసవధూజనులు

నధికశోకంబున నడలుచు నుండి - రధిపతి నిర్విణుఁడై యుండె నంత,

హరుఁడు వాగ్వరుఁడును నఖిలదిక్పతులు - గరుడగంధర్వులు ఖచరవల్లభులు

వరవిమానస్థులై వచ్చి రందఱును - బరఁగఁ బ్రత్యుత్థానపరుఁ డైన రాము

వీక్షించి, "వేదాంతవేద్యుండ వఖిల - సాక్షివి, కర్తవు, సంవిదాకృతివి,

నిర్వాణపరుఁడవు నిత్యపూర్ణుఁడవు - సర్వసంవేదివి జగదేకనిధివి,

యక్షీణపుణ్యుఁడ, వవ్యక్తపరుఁడ - వక్షరత్రయమూర్తి, వాద్యంతపతివి,

భువనంబు లబ్ధులు భూతము ల్నదులు - సవనంబు లద్రులు జంతుసంతతులు
8080

తరువులు తెరువులు తంత్రము ల్విధులు - సురలు నక్షత్రము ల్శ్రుతులు శాస్త్రములు

గనుఁగొన వేలు లక్షలుకోట్లు గణన - ననుపమశతకోటు లరసి యెవ్వరును

గడగాన రొక్కొకకమలజాండమునఁ - బడి యట్టి బ్రహ్మాండపఙ్క్తులు గలసి

నీకుక్షి నున్నవానికి లెక్కలేదు - నీకడఁ గానంగ నేర్తురే యొరులు?

భవదీయమాయాప్రభావంబు దెలియ - భవదీయులకుఁ గాక పరులకు వశమె?

యొకనిఁ జంపితి గెల్చి తొకఁడు నిలిచె - నొకఁడు సాధ్యుడు నీకు నొకఁ డెక్కు డను

స్తుతినింద లవి నిన్ను సోఁక వెన్నఁడును - నతిమహత్త్వోన్నతు లట్టివి నీకు

దానభావంబునఁ దక్క నొండొకట - నీసంవిదాకృతి నిత్యదుర్ఘటము

నరనాథ! నీవాదినారాయణుండ - వరయ నజ్జానకి యయ్యాదిలక్ష్మి,

లోకైకరక్షణలోలత నీవు - కాకుత్స్థుఁ డనఁగఁ బ్రఖ్యాతుండ వైతి
8090

ని న్నేల మఱచితి? నిష్ఠురవహ్ని - నున్న జానకిఁ జూచుచుండుట తగదు;

పిలిపించి కైకొమ్ము ప్రీతి మన్నింపు - వలవ దుపేక్షింప వనజాక్షి నింక?”




అగ్నిదేవుఁడు సీతను శ్రీరాముల కొప్పగించుట


నని పెక్కుభంగుల నఖిలదేవతలు - గనుఁగొని పలుకుచోఁ గడఁగి పావకుఁడు

వనిత చెమర్పదు వాడదు మోము - తనువల్లి గందదు తలఁక దింతయును

బొలఁతి ధరించిన పుష్పమాలికలు - నలఁగవు తొలఁగవు నాతి మైపూఁత

యనుచు దైత్యులు కపు లందంద నిక్కి - కనుఁగొంచు నుబ్బుచుఁ గనదశ్రు లగుచు

జగదీశుఁ డీపుణ్యసతి నింతపలుకఁ - దగ దంచు నీతెంపు తగ దంచు నుండఁ

గోమలిఁ దగ నెత్తుకొని వచ్చి ప్రీతి - రామ సన్నిధి నిల్పి రాముతో ననియె:

"నీవె దైవంబును నీవె ప్రాణంబు - నీవె చుట్టంబును నీవె సర్వంబు

"https://te.wikisource.org/w/index.php?title=పుట:Ranganatha_Ramayanamu.pdf/541&oldid=433146" నుండి వెలికితీశారు

		 ఈ పేజీలో చివరి మార్పు 8 మార్చి 2024న 23:20కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

